
Семьяӧн видзан скӧт фермаяс сӧвмӧдӧм вылӧ грантъяс сетӧм могысь Коми Республикалы федеральнӧй шӧринысь содтӧд сетӧма 8,8 миллион шайт 

Россия Федерацияса Веськӧдлан котыр содтіс отсӧгсӧ семьяӧн видзан скӧт фермаяс сӧвмӧдӧм вылӧ да сетіс таво Россияса дінмуяслы, сы лыдын Коми Республикалы, федеральнӧй сьӧмкудйысь содтӧд субсидияяс. Тавося мартын республикалы сетӧм 3,6 миллион шайт тӧд вылын кутӧмӧн, 2015 воын семьяӧн видзан скӧт фермаяслы федеральнӧй отсӧгыс лоис 12,5 миллион шайт, а республиканскӧй сьӧмкудйысь сьӧм артыштӧмӧн – 15 миллион шайт.
“Ӧнія экономикалӧн абу бур условиеясын босьтны федеральнӧй сьӧмкудйысь содтӧд сьӧм зэв сьӧкыд. Но Коми Республикалы сылӧн сьӧкыд климатическӧй условиеяс дырйи аграрнӧй юкӧнлы отсалӧм – медшӧр нырвизь. Та вӧсна республикаса Веськӧдлан котыр водзӧ кутас видлавны дінмулысь корӧмъяссӧ Москва тшупӧдын да бокиса вузӧс да сёян-юан безопасносьт могмӧдан уджтас збыльмӧдӧм серти кутас зільны содтыны видз-му овмӧс сӧвмӧдӧм вылӧ отсӧг сетан ыдждасӧ. Кора профильнӧй министерствоӧс торйӧн сувтлыны тайӧ сьӧмсӧ бура видзӧм вылӧ. Миянлы колӧ вӧдитчыны татшӧм сьӧкыда вичмӧдӧм сьӧмнас, яй, йӧв вӧчӧм, картупель, град выв пуктасъяс вӧдитӧм содтӧмӧн колӧ шедӧдны збыль вермӧмъяс”, - гӧгӧрвоӧдіс В. Тукмаков.

Сійӧ сідзжӧ пасйис, мый тайӧ вежонын мунӧм гранта конкурслӧн бӧртасъяс серти вӧлі индӧма канмусянь сьӧм отсӧг босьтысьясӧс. Ас овмӧсъяс сӧвмӧдӧмын отсӧгӧн вермасны вӧдитчыны республикаса куим районысь крестьяна (фермер) овмӧсъяслӧн юралысьяс: Емдін районысь Виктор Богатырёв (Межӧг с.), Изьва районысь Ольга Терентьева (Діюр гр.) Кулӧмдін районысь Елена Тарабукина (Улляна с.).
Коми Республикаын уджавны заводитысь фермеръяслы отсалӧм вылӧ сідзжӧ содтӧд сетӧма 1,6 миллион шайт. Татшӧм ногӧн, таво уджавны заводитысь фермеръяслы федеральнӧй отсӧглӧн став мындаыс артмис 6,44 миллион шайт, а фермеръяслы республиканскӧй сьӧмкудйысь сьӧм артыштӧмӧн лоӧ сетӧма 9,2 миллион шайт.  Уджавны заводитысь фермеръяслы грантъяс сетӧм вылӧ конкурсын вермысьяснас лоисны 8 аграрий: Изьва районысь куим петкӧдлысь да ӧти петкӧдлысьӧн Сыктыв, Кӧрткерӧс, Чилимдін, Луздор да Сыктывдін районъясысь. Уджавны заводитысь фермеръяслы, кодъяс видзӧны йӧла скӧт, лэбачьясӧс да вӧдитӧны картупель, отсӧг сетӧма.

Коми Республикаса видз-му овмӧс да сёян-юан министерство зэв дженьыд кадӧн дась кырымавны Россияса минсельхозкӧд содтӧд артмӧдчӧмъяс да мӧдӧдны индӧм сьӧмсӧ сьӧмкуд босьтысьясӧдз. Сора тӧлысьӧ нин Коми Республикаса минсельхозкӧд артмӧдчӧм кырымалӧм бӧрын конкурсын вермысьяс вермасны вӧдитчыны канмусянь отсӧгнас.

Ставсӧ артыштӧмӧн 2015 воын республикаса фермеръяслы отсӧг сетан мындаыс Федеральнӧй сьӧмкудйысь сьӧм тӧд вылын кутӧмӧн лоас 36,7 миллион шайт. 
